
Ibaien negarra 

Kanalizatze lanak. Erreka garbia izatea ez da erreka osasuntsua izatearen parekoa, hondoaren egitura eta ibai ertzetako landaredia zaintzea garbitasuna bezain garrantzitsuak baitira 


ENEKO SALABERRIA DE MIGUEL 
Azken urteotan, uretako ekosistemenganako sentikortasuna oso modu esanguratsuan emendatu da gizartean. Horregatik, erakunde publikoek uren eta urari loturiko ekosistemen egoera eta bilakaera aztertzeko asmoa azaldu dute. Horretarako, ur-masen jarraipenerako sareak sortu dituzte eta hainbat eratako kanpainak bultzatu dituzte. Hala ere, lan handia dago oraindik egiteko. 

Hiri zein herriak handituz eta errepideak ugarituz doazen heinean, naturaren tartea murriztuz doa. Baina garapen eta aurrerapenaren izenean burutu izan diren ekintzen artean, badira batzuk ingurumenarentzat bereziki kaltegarriak direnak. Horrela, errekek, kalte ikaragarria jasan behar izan dute urteetan zehar. Inguruetako fabriketatik oso kutsatzaileak diren substantziak zuzenean erreketara botatzen ziren garai batean, eta gaur ere bai batzuetan, arduragabekeriaz. Hiri eta herrietako hondakinek bide bera jarraitzen zuten. Finean, zabortegiak bailiran erabiltzen ziren ibaiak. 80ko hamarkadatik aurrera, ordea, isuriak kontrolatzen hasi ziren eta araztegiak ezarri zituzten, uren kalitatea hobetzeko. Ondorioz, Euskal Herriko ibai eta erreka gehienetako kutsadura maila asko jaitsi da. Baina erreka garbia ez da erreka «osasuntsuaren» baliokidea, elementu gehiagok definitzen baitute erreka baten egoera, hala nola hondoaren egiturak eta ibaiertzeko landarediak.Erreka ekosistema konplexu bat da, eta ez uraren eroale hutsa. Ekosistema horren aniztasun biologikoa agerikoa da, hainbat intsekturen larben, arrainen, algen eta abar luze baten bizilekua baita. Errekak desegoki eraldatzean, ordea, bizidun horien biziraupena kolokan jartzen da. Eraldaketa horietako asko uholdeak saihestu edota eraikuntzak egiteko egiten dira, besteak beste. Horretarako, errekak kanalizatu, karrakatu, ibilbidea «zuzendu» eta ibaiertzeko landaredia zapuzten dute, eta horrek guztiak errekarekin lotura zuzena edo zeharkakoa duten bizidunengan eragiten du.Hala, erreken hondoa karrakatzean eragindako mugimenduaren eraginez, partikula txikiek harea eta limoa harri eta zuloak estaltzen dituzte. Nolabaiteko homogeneotasuna ematen da eta hondoaren koskak zein irtenguneak guztiz estalita gelditzen dira. Horren ondorioz, arrain espezie askok zaila izaten dute ugaltzen, harri txikiz osaturiko hondoa behar baitute horiek arrautzak jartzeko. Espezie kaltetuen artean amuarraina (Salmo trutta), izokina (Salmo salar), barboa (Barbus barbus bocagei), iparraldeko katxoa (Leuciscus cephalus capeda) edo ezkailua (Phoxinus phoxinus) aipatu behar dira.Tamaina handiko arrainek gordelekuen beharra izaten dute harrapariengandik ezkutatu eta atseden hartzeko. Babesleku horiek, eskuarki, ibaiertzeko landareen sustrai edota adarrak, leizeak, harri handiak eta enbor multzoak izaten dira. Kanalizazioak burutzerakoan ordea, babesleku horiek guztiak desagertzen dira. Beraz, tamaina handiko arrain helduek ez dute bizileku egokia aurkitzen, arrainen populazioa gaztetuz. 

Egoera naturaletan, ur-abiadura ezberdineko guneak izaten dituzte errekek. Horrela, ur azkarretara, urloetara eta putzuetara moldaturiko makroornogabeak agertzen dira. Animalia horietako espezie bakoitzaren bizi-baldintza egokienak ur abiadura zehatzetan ematen dira, bai arnasa hartzeko zein elikatzeko. Aitzitik, kanalizaturiko erreketan uraren abiadura oso egonkorra izaten da. Ondorioz, ur azkar edo geldoetara egokituriko espezieei kalte handia egiten zaie. Gainera, kanalizaturiko erreketan, eurite eta lehorteek eragindako gorabeherei aurre egiteko arazoak izaten dituzte arrainek. 

Ibaiertzeko landarediaren funtzioa ere oso da garrantzitsua errekak osatzen duen ekosisteman. Batetik, errekaren inguruan azaltzen diren ekosistema lurtarrak medio urtarrare- kin lotzen ditu, nolabaiteko jarraipena suposatuz. Bestetik, animalia espezie askok ibaiertzetako eremuak erabiltzen dituzte joan-etorrietarako, horietan ezinbestekoa duten babesa aurkitzen baitute. Gainera, zuhaitz eta zuhaixken itzalari esker, uraren tenperatura ez da gehiegi igotzen. Ibaiertzeko landaredirik ezean, ordea, eguzki izpiak zuzenean heltzen dira, eta gehiegi berotzen dute ura. Ondorioz, uretan disolbaturiko oxigenoa behar duten intsektu eta arrainek ezin izaten dute arnasarik hartu. Horregatik, udako egun idor eta beroenetan bat-bateko heriotzak gertatzen dira. Horrez gain, lurraren higadura saihestu eta energia sortzen du ibaiertzeko landarediak. Euskal Herriko ibai eta erreken inguruan berezko diren zuhaitz eta zuhaixken artean, zurzuria (Populus alba), makala (Populus nigra), espezie askotako zume eta sahatsak (Salix spp.), haltza (Alnus glutinosa), lizar arrunta (Fraxinus excelsior), lizar hostotxikia (Fraxinus angustifolia), zumar hostotxikia (Ulmus minor), astigar espezie ugari (Acer spp.), intsusa beltza (Sambucus nigra), basa-erramua (Euonymus europaeus) edo zuhandorra (Cornus sanguinea) nabarmen daitezke.Egun, erreka askotako ibaiertzak guztiz eraldatuta daude, eta harriak eta hormigoiak lekua jan die erreka ertzetako landaretzari. Nolanahi ere, orain arte eragindako kalteak murrizteko aukerak badira, ibaiertzak berregituratzeko teknikak erabiliz. Aurrerantzean, gizakiaren ekintzak eta naturarenganako errespetuaren arteko oreka-puntuaren finkapenean egongo da jomuga. 

